
Alþingi 
Erindi nr. Þ 141/569 

komudagur 16.11.2012

S A M T Ö K  A T V IN N U L IF S IN S

Nefndasvið Alþingis 
Austurstræti 8-10

150 REYKJAVÍK

Reykjavík, 15.nóvember 2012

Efni: Umsögn um tillögu til þingsályktunar um aðskilnað viðskiptabanka og 
fjárfestingarbanka, 228. mál.

Efnahags- og viðskiptanefnd hefur óskað eftir umsögn Samtaka atvinnulífsins um ofangreinda 
þingsályktunartillögu, sbr. þingskjal 239. Í tillögunni er lagt til að Alþingi feli atvinnuvega- 
og nýsköpunarráðherra að skipa nefnd er endurskoði skipan bankastarfsemi í landinu með það 
að markmiði að lágmarka áhættuna af áföllum í rekstri banka fyrir þjóðarbúið, með aðskilnaði 
viðskiptabanka og fjárfestingarbanka. Nefndin skoði stefnumótun nágrannaríkja í þessu 
sambandi, ljúki störfum og skili tillögum sínum fyrir 1. febrúar 2013.

Í fréttatilkynningu atvinnuvega- og nýsköpunarráðuneytisins, dags. 17.10. 2012, var tilkynnt 
að þá þegar yrði hafin vinna við innleiðingu tillagna sérfræðingahóps sem skoðað hefur 
heildarumgjörð laga og reglna um íslenskt fjármálakerfi og kynntar voru þann dag. Fjármála- 
og efnahagsráðherra skipaði nefnd til þess að semja frumvarp um fjármálastöðugleika og 
atvinnuvega- og nýsköpunarráðherra skipaði nefnd til þess að semja frumvarp um viðbúnað, 
inngrip og slit fjármálafyrirtækja. Tvö lagafrumvörp sem taka á tillögunum litu dagsins ljós á 
yfirstandandi þingi.

Þar sem þegar hafa verið skipaðar nefndir af hálfu framangreindra ráðuneyta til að taka á 
þeim þáttum sem fjallað er um í þingsályktunartillögunni er ljóst að hún er með öllu óþörf.

Um aðskilnað fjárfestingarstarfsemi og almennrar viðskiptabankastarfsemi taka SA undir það 
álit sem kom fram í umfjöllun í skýrslu efnahags- og viðskiptaráðuneytisins um 
framtíðarskipan fjármálakerfisins að ástæða væri til að flýta sér hægt í þessum efnum, m.a. 
vegna þess að fjárfestingarbankastarfsemi sé í lágmarki um þessar mundir og að á þessu 
viðfangsefni verði væntanlega tekið í nálægum löndum á næstu misserum og þangað gæti 
verið heppilegra að leita fyrirmynda en til bandarískra og breskra lausna. Aðskilnaður hefði 
óveruleg áhrif til skamms tíma en ef hann yrði lögfestur myndi fjárfestingabankastarfsemi 
færast yfir til annarra fjármálafyrirtækja eða markaða, skuggabankastarfsemi (e. shadow 
banking) sem ekki lúta eins ströngum reglum og bankar og því yrði fjármálakerfið 
ógegnsærra. Þá ber að hafa í huga að gerðar hafa verið breytingar á lögum um 
fjármálafyrirtæki sem takmarka möguleika þeirra til áhættutöku miðað við þær reglur sem 
giltu fyrir fjármálakreppuna.

